Әлифбаны озату
Безнең гимназиядә саф татар төркемнәре юк, сыйныф урталай бүленеп, ике төркемдә дә рус-татар балалары аралашкан, шуңа күрә «Әлифбаны озату» бәйрәме дә җыелма төркемгә исәпләнеп үткәрелде.
Искәрмә: сценарийны үзем төзедем, шигырьләрдә укучыларымның исемнәре дә, минем белән икенче төркемдә эшләүче укытучы Ләйләнең исеме дә урын алды.
“Өйрәтәләр мәктәпләрдә” җыры 
(Михаил Пляцовский сүзләре, Владимир Шаинский көе) башкарыла. 
(1 нче сыйныф укучылары җырлый, кунак булып килгән балалар да кушыла.)
Каләм тотып кулларга,

Хәрефләрне тезәргә

Өйрәтәләр мәктәпләрдә, мәктәпләрдә.

Тапкырларга, бүләргә,

Нәниләрне сөяргә

Өйрәтәләр мәктәпләрдә, мәктәпләрдә.
Укытучы. Исәнмесез, кадерле кунаклар, укучылар. Без бүген зур бәйрәмгә җыелдык. Бүген безнең укучыларыбыз үзләре яратып укыган беренче дәреслек – “Әлифба” белән саубуллашалар. Балалар, сезне “Әлифба” китабы укырга, язарга, сөйләргә өйрәтте, әкиятләр белән таныштырды. Хәзер “Әлифба” белән саубуллашыр вакыт җитте.
Әлифба белән Уку китабы йөгереп керәләр.

Әлифба. Уф, бәйрәмгә соңга калдык, дип торам.Уку, бүген беренчеләр зур бәйрәмгә җыелдылар. Алар минем белән саубуллашалар. Аннан соң синең белән танышырлар.

Балалар. Исәнме, Әлифба! Исәнме, Уку китабы!

Укытучы. Исәнме, Әлифба! Без сезне бәйрәмебездә күрүебезгә бик шат.
Әлифба. Укучылар, сез минем Уку дустыма белемнәрегезне күрсәтегез. Әлифбаны белгән балаларны гына ул үзенә кабул итә.

Уку китабы. Әлифба дөрес әйтә. Хәрефләрне белмичә, хикәя-әкиятләр укырга өйрәнеп булмый.

Әлифба. Сынатмагыз, дусларым. Миңа йөземә кызыллык китермәгез.

Уку китабы. Алайса башлыйк.

Укытучы. Балалар, әйдәгез алфавиттагы хәрефләр турында сөйлик. Без сезнең белән бик күп җырлар, мәкальләр, табышмаклар беләбез. Шуларны сөйләп күрсәтик. Алфавитның беренче хәрефе нинди әле?
А хәрефе. Мин – А хәрефе. Алфавитны мин башлыйм. Ата, ана, абый, апа – безнең яраткан сүзләр.

Укытучы. “Атларны без яратабыз” җырын да җырлап күрсәтик әле. (Җырлыйлар.)
Атларны без яратабыз,

Чистартабыз, ашатабыз,

И атым, тукта, тукта,

Чиста су бирим сиңа.

Ә хәрефе. “Әни” диеп язып куйдым

Яңа яуган ак карга.

Таптамагыз!

Һич ярамый

“Әни” сүзен таптарга.
Б хәрефе. Без – беренчеләр.
Яратып килдек

Белем иленә.
Укытучы. Ә хәзер “Бәтиләр” җырын җырлап күрсәтик әле, балалар. (Җырлыйлар.)
Үсә безнең фермада 

Бик күп нәни бәтиләр.

 – Бә! – диләр, бә – диләр,

Башка берни әйтмиләр.

В һәм Г хәрефләре. Вәли һәм Гали – якын дуслар.
Вәли. Безнең Гали бигрәк тату кәҗә белән.

Әнә кәҗә карап тора тәрәзәдән.

Гали. Гали аны чирәм белән кунак итә,
Кәҗә рәхмәт укый: сакалын селкетә.

Д хәрефе. Д хәрефен бик яратам,
Исемем дә – Диләрә.
“Дәрес” һәм “дөрес” сүзе дә

Минем белән башлана.
Е хәрефе. Елда да бар Е хәрефе,
Елан да мине алган.

“Елый” сүзендә булсам да,

Яратмыйм елакларны.

Ж хәрефе. Кышын выжлап чана шудык.

Их, шәп тә соң тавыбыз.

Җ хәрефе. Җәен кызыл җиләк җыйдык.

Менә нинди тавыбыз!
З хәрефе. З хәрефе булмаса,

Зифа каен, зәңгәр күл,

Зилә белән Зөһрә,

Гүзәл дә булмас иде.
И һәм Й хәрефләре.
И. Без – игезәк туганнар.
Туган илне,

Й. Туган йортны
Икәүләп яратабыз.

Укытучы. Бу хәрефне белү өчен, табышмакны табыгыз.
К хәрефе. Җәен соры, кышын ак,

Аңа шулай яхшырак. (Куян)

Укытучы. Ул нәрсә?

Балалар. Куян.

Л хәрефе. Л хәрефен яратканга,

Укытучы апабызның

Исеме Ләйлә икән.

М хәрефе. Мин – Миләүшә, бу – Мәликә,
Ә бу – Марат.

Минем якын дусларым.

Н хәрефе. Төн һәм көндә мин булсам,

ң хәрефе. Таң атканда мин булам.

Безне аеру кыен.
О хәрефе. Оядагы кошны

Бутамагыз кыш белән.

Ө хәрефе. Көн белән төн уртасында

Ө хәрефе булуын

Белә булыр һәр бала.

П хәрефе. П хәрефе тупта бар. Мин “Туп” шигырен сөйлим.

Әминә елый үкереп,

Тубым суга төште, дип.

Чү, Әминә, елама!

Туп батмый ул елгада.

Р хәрефе. Карга әйтә: кар-р, кар-р,
Нәни чеби бар-р, бар-р.

Берсен алыр идем,

Сакчылары бар-р, бар-р.
С хәрефе. Сүзен дөрес сөйләсә,

Матур сөйли, диярләр.

Матур телле баланы

Дуслары да сөярләр.

Т хәрефе. Тукайның “Туган тел”ен

Белмәгән бала юктыр. (“Туган тел” җырының бер куплеты башкарыла.)

У хәрефе. У хәрефе булмаса,

Урамда уен булмый.

Ү хәрефе. Аптыраган үрдәк, үпкәләгән,
Зәңгәр күлен күрмәгән.

Ф хәрефе. Фәннәрне яхшы белик,

Файдалы кеше булыйк.

Х хәрефе. Хәрефләргә хәреф кушып,
Ясадык сүзләр.

Хикәя-әкиятләр
Укырбыз тиздән.
Һ хәрефе. Казан дигән шәһәрдә,

Аның иң уртасында,

Бөек Тукаебызга

Һәйкәл куелган монда.
Ч хәрефе. Чәй эчәбез бал белән

Бала-чагалар белән.

Балны кем күбрәк сөя?

Иң кечкенә Асия.

Щ хәрефе. Мин булганга бик тәмле

Кызыл борщ белән щи.

Ц хәрефе. Циркта клоун бар.

Аю да килгән безгә.

Онытмагыз циркны,

Чакыру җибәрәм сезгә.

ь билгесе. Тавышыбыз булмаса да,

безне белә балалар.

ъ билгесе. Сәгать, кәгазь сүзләрен
Бер хатасыз язалар.

Ы хәрефе. Кыңгыр эш кырык елдан соң да беленә.
Э хәрефе. Тукай әйткән бу сүзләрне
Истә тот син шул килеш:
“Эш агачы һәрвакытта
Бик юмарт китерер җимеш”.
Ю хәрефе. Юа, юа, юылган,
Сабын суда юк булган.

Я хәрефе. Я хәрефен өйрәнгәч,
Яптык без әлифбаны,

Яңа дуслар табарбыз

Уку китабыннан да.

Ә хәрефе. Әлифба, әлифба,

Беренче битеңне

Ачкан көн хәтердә

Нәкъ бәйрәм шикелле.
Мин иртә белән мәктәпкә барам,
Буран булса да , мин юлны табам,

Мине өйрәтте – дустым – Әлифба. (Әлифбага күрсәтә.) 
Әлифба. Менә, дустым, күрдеңме безнең укучыларны? Кабул итәсеңме аларны Белем иленә?

Уку китабы. Искиткеч шәп балалар. Кабул итәм. Мин дә алар белән дуслашырмын.
Укытучы. Сез ризамы, балалар?

Балалар. Әйе, без риза. Без тырышып укырбыз.

Укытучы. Алайса, Әлифба белән хушлашыйк. Ул нәни балаларны хәреф танырга өйрәтсен. Киләсе елга беренчеләрне каршылыйсы бар аның.
Балалар. Хуш, әлифба, сау бул.

Укытучы. Без сине “Туган тел”не җырлап озатабыз. (“Туган тел” җырлана.) 
Сценарий төзегәндә, Габдулла Тукай, Зәкия Туфайлова, Әминә Бикчәнтәева, Әхмәт Фәйзи, Разил Вәлиев шигырьләре файдаланылды.

